
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

মহাজীবন



এ মহাজীবন হয়েছে রুক্ষ্ম,

বসন্ত বায়ু হয়েছে তপ্ত,

হারাল কাব্য এ শতাব্দী,

আজ এ পৃথিবী কি অভিশপ্ত?


এস, আজ মোরা নাটক লিথি,

তোমার আমার জীবনের ছবি

নগ্ন কাহিনী গদ্যেই গাঁথ,

তৃষ্ণা ব্যাকুল ক্ষুধার্ত কবি।


এ মহাজীবন হয়েছে রুক্ষ্ম,

এ পৃথিবী আজ হয়েছে সাহারা,

পথে পথে দেখ ভুখা মিছিলেতে

সবহারা ওই চলেছে কাহারা!


শিল্পী তোমার নরম তুলিতে

আঁকিতে পার এ রিক্ত ধরা?

ভাঙনের কুলে কুলে বুঝি আজ

ভাসে যাযাবর সারি সারি মরা।


তোমরা কি কেউ বলতে পার,

কি নাম ওদের, কোন জাতি ওরা?

কণ্ঠে কণ্ঠে একই জবাব,

নাম জাত নেই, ওরা শুধু 'মরা'।

